
Minuti tat-tliet mija u tnejn laqgħa tal-Kunsill Lokali tax-Xagħra li 
saret nhar it-Tnejn 21 ta’ Lulju 2014 fil-5.30pm fl-uffiċċju 
amministrattiv tal-Kunsill. Din hija wkoll it-tletin laqgħa tas-sitt 
leġislatura ta’ dan il-Kunsill.   
 
Il-laqgħa bdiet b’dawn il-membri preżenti: 
 

Sindku:              Joe Cordina 

Viċi Sindku:   Aaron Agius 

Kunsilliera:               Dr. Christian Zammit 

                                  Victor Zammit 

                                  Dr. Joseph Attard 

    Dr. Kevin Cutajar 

              Maria Grima   

 

Ambaxxatriċi lokali taż-żgħażagħ: Miriam Xerri  

                        

Uffiċjali: 

Segretarju Eżekuttiv: Ivan Attard 
 

Talba tal-Bidu, Qari, Konsiderazzjoni u Approvazzjoni tal-Minuti 
 

Il-laqgħa bdiet fil-5.30pm. Intqalet it-talba tal-bidu. Il-Kunsill approva unanimament 

il-minuti tal-Laqgħa numru 301 li saret nhar it-Tnejn 16 ta’ Ġunju 2014 wara li saru l-

korrezzjonijiet meħtieġa. 

 

Fil-bidu tal-laqgħa, is-Sindku Joe Cordina, għan-nom tal-Kunsill Lokali tax-Xagħra, 

ta merħba lis-Sinjorina Miriam Xerri li bdiet isservi fil-kariga ta’ ambaxxatriċi lokali 

taż-żgħażagħ. Is-Sindku awguralha li din l-esperjenza sserviha biex taħdem aktar mill-

qrib mal-Kunsill għall-ġid tal-lokalita’ tagħna.  

 

Punti mqajma mill-minuti 

Il-Viċi Sindku Aaron Agius ġibed l-attenzjoni tal-Kunsill dwar l-istat ħażin li tinsab 

fih l-aħħar parti ta’ Triq is-Sellum. Is-Sindku Joe Cordina wieġeb li diġa’ ġbidna l-

attenzjoni tal-Kunsill Lokali tal-Belt Victoria dwar dan peress li din it-triq taqa’ taħt 

ir-responsabbilita’ tiegħu. Ser nerġgħu ninsistu dwar il-ħtieġa li jsir dan ix-xogħol.  

 

Il-Kunsillier Dr. Kevin Cutajar staqsa jekk it-tindif li kellu jsir fil-bajja ta’ Għajn 

Barrani mill-grupp ta’ voluntiera imsemmija fil-laqgħa preċedenti sarx jew le. Is-

Sindku wieġeb li minn informazzjoni li għandu, dan it-tindif għadu ma sarx.  

 

Il-Kunsillier Dr. Kevin Cutajar talab kjarifika dwar ilment li tressaq fil-laqgħa 

preċedenti mis-Sinjura Rose Curmi ta’ Triq San Ġorġ Preca dwar il-manutenzjoni tal-

faċċata tar-residenza tagħha. Is-Sindku Joe Cordina wieġeb li meta sar ix-xogħol ta’ 

shifting tal-bozza li kien hemm mal-faċċata tar-residenza tas-Sinjura Curmi bil-għan li 

l-pjazza ta’ quddiem il-Mużew tas-Subien tiġi mdawla aktar, saru xi ħsarat minimi. 

Fil-laqgħa preċedenti, il-Kunsill kien iddeċieda li issir il-manuntenzjoni meħtieġa.  

 

Il-Kunsillier Dr. Kevin Cutajar staqsa wkoll dwar jekk sarx ix-xogħol ta’ 

manutenzjoni ta’ ħajt tas-sejjieħ fi Triq Liberat Grech, liema xogħol kienet talbet 

għalih is-Sinjura Rose Bajada. Is-Sindku Joe Cordina wieġeb li hu ltaqa’ personalment 

mas-Sinjura Bajada u qalilha li minħabba li l-istima għall-manutenzjoni ta’ dan il-ħajt 

taqbeż is-somma ta’ € 4000 u minħabba l-budget limitat li għandna, dan ix-xogħol ma 

jistax isir fil-preżent.  

 

Il-Kunsillier Dr. Joseph Attard staqsa dwar jekk kienx hemm xi żvilupp fuq il-proġett 

propost tal-monument tal-Assedju l-Kbir fi Pjazza l-Vitorja. Is-Sindku wieġeb li 

għadna qed nistennew risposta min-naħa tal-Fondazzjoni Valletta 2018 dwar it-talba li 

għamilna fi Frar li għadda għall-finanzjament ta’ dan il-proġett.  

 

Il-Kunsillier Dr. Joseph Attard staqsa dwar jekk kienx hemm xi żvilupp fl-

organizazzjoni tal-attivita’ li tfakkar il-mitejn anniversarju mill-ġrajja tal-pesta, liema 

attivita’ kellha ssir nhar is-Sibt 26 ta’ Lulju 2014. Is-Sindku Joe Cordina qal li peress 

li l-belvedere fuq ir-riħ taċ-ċimiterju parrokkjali għadu mhux komplut u peress li l-

lapida kommemorattiva għadha qed tinħadem, jagħmel aktar sens li din l-attivita’ tiġi 

posposta għal xi jiem qabel il-festa ta’ Marija Bambina. Il-Kunsill qabel ma din il-

proposta.  

 

Il-Kunsillier Dr. Joseph Attard staqsa dwar fiex wasal il-proġett ta’ pavimentar ġdid 

għal Pjazza l-Vitorja, liema proġett ser ikun iffinanzjat mill-Miżura 313 tal-Programm 

Leader tal-Unjoni Ewropea. Is-Sindku Joe Cordina wieġeb li l-Perit Edward Scerri 

bagħat l-adjudication report li ser jiġi diskuss f’din il-laqgħa biex tittieħed deċiżjoni 

fuqu.  

 

Il-Kunsillier Dr. Joseph Attard staqsa wkoll dwar fiex wasal ix-xogħol ta’ asfaltar ta’ 

Pjazza l-Vitorja u Vjal it-Tmienja ta’ Settembru, liema xogħol ser isir mill-Ministeru 

għal Għawdex. Is-Sindku wieġeb li, minn informazzjoni li għandu, it-tenders għal 

dawn ix-xogħlijiet jinsabu għand id-Dipartiment tal-Kuntratti għall-approvazzjoni 

tiegħu. Huwa maħsub li dawn it-tenders jiġu ippubblikati fil-jiem li ġejjin.  

 

Il-Kunsilliera Maria Grima staqsiet dwar jekk kienx hemm xi żvilupp dwar il-proġett 

tal-monument ta’ merħba fil-lokalita’ tagħna. Is-Sindku wieġeb li fil-preżent, dan il-

proġett qiegħed on hold minħabba l-budget limitat ta’ fondi li għandu l-Kunsill għad-

dispożizzjoni tiegħu. Is-Sindku qal li ser inkomplu nagħmlu ħilitna biex insibu sorsi li 

jistgħu jgħinuna finanzjarjament f’dan il-proġett propost, intiż biex isebbaħ id-daħla 

ewlenija tar-raħal tagħna.  

 

Approvazzjoni tal-Quarterly Financial Report għall-perijodu bejn 
April u Ġunju 2014 
 

Is-Segretarju Eżekuttiv Ivan Attard ippreżenta lill-Kunsill il-quarterly financial report 

għall-perijodu bejn l-1 ta’ April u t-30 ta’ Ġunju 2014. F’dan il-perijodu, il-Kunsill 

Lokali tax-Xagħra kellu dħul finanzjarju ta’ € 125,905.52c u ħruġ finanzjarju ta’ € 

70,325.27c. Għaldaqstant, f’dan il-perijodu, il-Kunsill kellu bilanċ finanzjarju ta’ € 

55,580.25c. Bejn l-1 ta’ Jannar u t-30 ta’ Ġunju 2014, il-Kunsill kellu bilanċ 

finanzjarju ta’ € 45,704.12c. Dan ir-rapport ma jinkludix l-commitments li għandu l-

Kunsill fil-preżent, ewlieni fosthom il-proġett tal-asfaltar tal-ewwel parti ta’ Triq 

Marsalforn.  

 

Il-Kunsilliera eletti f’isem il-Partit Nazzjonalista qalu li huma kienu ser japprovaw 

dan ir-rapport finanzjarju fuq il-premessa li dan qed jagħti stampa vera u reali tal-

qagħda finanzjarja tal-Kunsil u wara li ngħatat assikurazzjoni li xħin jiġu settled il-

claims li qed nagħmlu għall-fondi li għandna nirċievu mill-Programm Leader tal-

Unjoni Ewropea, il-Kunsill mhux ser jispiċċa f’sitwazzjoni ta’ defiċit finanzjarju.  

 

Ir-rapport ġie approvat unanimament mill-Kunsill.  

 

Komunikazzjonijiet tas-Sindku fosthom il-proġett Network of Leisure 

Parks in Xagħra, l-organizazzjoni tal-festival ta’ ikel tradizzjonali 
Għawdxi, ħatra ta’ ambaxxatriċi lokali taż-żgħażagħ, xogħol ta’ 

asfaltar fi Triq Marsalforn, ix-xogħol ta’ asfaltar ta’ Pjazza l-Vitorja 
u Vjal it-Tmienja ta’ Settembru, ħruġ ta’ kwotazzjoni għas-servizz 
tat-tindif tat-toroq fil-jiem tal-festa titulari ta’ Marija Bambina, 
għeluq ta’ toroq fi żmien il-festa, l-organizazzjoni tal-Kunċeert tal-
Milied, servizz ta’ mechanical sweeper għat-toroq Bertrija, Liberat 
Grech u Il-Ġebla ta’ Sansuna, xiri ta’ vettura għall-użu tal-Kunsill, l-
organizazzjoni ta’ kors bażiku tal-first aid, kwotazzjoni għall-
provvista u t-twittija tal-ħamrija fl-estensjoni tal-playing field u 
materji oħra 
 

1. Is-Sindku Joe Cordina ta rendikont lill-Kunsill dwar l-andament tax-xogħol fuq il-

proġett ‘Network of Leisure Parks in Xagħra’ iffinanzjat minn Miżura 313 tal-

Programm Leader tal-Unjoni Ewropea. Is-Sindku qal li nhar l-Erbgħa 16 ta’ Lulju 

2014 sar progress meeting li għalih attenda l-project manager, it-technical consultant 

u l-kuntratturi kollha involuti f’dan il-proġett. Huwa qal li x-xogħol miexi kif skedat u 

huwa mistenni li jitlesta kompletament sa nofs Novembru li ġej. Fil-preżent, qed 

ninsistu mal-kuntrattur Richard Cauchi biex ilesti x-xogħol fuq is-sistema tad-dawl 

f’dawn is-siti biex ikun jista’ jitkompla x-xogħol tat-tqegħid tal-madum porfido u 

xogħol ieħor relatat. L-uniku xogħol li għadu ma bediex huwa dak fuq il-belvedere ta’ 

Triq Marsalforn. Ser inkomplu ninsistu mal-partijiet kollha involuti biex ix-xogħol jiġi 

finalizzat malajr kemm jista’ jkun.  

 

2. Is-Sindku Joe Cordina informa lill-Kunsill li ninsabu għaddejjin bit-tħejjijiet tagħna 

għall-organizazzjoni tal-festival ta’ ikel tradizzjonali Għawdxi nhar is-Sibt 27 u l-

Ħadd 28 ta’ Settembru 2014. L-Assistant Principal Josephine Sultana ippreżentat lill-

Kunsill draft tal-programm propost għal din l-attivita’. L-attivitajiet prinċipali li ser 

jiġu organizzati bħala parti minn dan il-festival ser ikunu: (a) seminar informattiv u 

prattiku dwar l-użu tat-tin fil-kċina Maltija s-Sibt filgħodu; (b) ikla tradizzjonali 

Għawdxija fi Pjazza l-Vitorja bis-sehem ta’ diversi bands u kantanti lokali s-Sibt 

filgħaxija u (ċ) esebizzjoni ta’ ikel tradizzjonali Għawdxi waqt attivita’ folkloristika l-

Ħadd filgħodu. Is-Sindku propona u l-Kunsill qabel li għandna noħorġu offerta 

pubblika (tender) għall-kostruzzjoni ta’ tnax-il stall li fihom jiġi esebit l-ikel 

tradizzjonali waqt din l-attivita’. Il-Kunsill iddeċieda wkoll li għandna ninkarigaw lix-

Xagħra Historical Re-enactment Group sabiex jippreżentaw re-enactment tal-ħajja 

tradizzjonali tagħna madwar mitt sena ilu. Ser ninkarigaw ukoll lis-Soċjeta’ 

Filarmonika Victory biex tagħmel marċ mill-Każin tal-istess Soċjeta’ sa Misraħ il-

Vitorja l-Ħadd filgħodu. Il-Kunsill qabel li għandna nimxu mal-budget li 

ippreżentajna lill-Gozo Action Group meta applikajna għall-finanzjament ta’ din l-

attivita’ u jekk dan il-budget jipprovdi, inġibu wkoll it-terramaxka u l-karozzin 

tradizzjonali għall-attivita’ tal-Ħadd filgħodu. Il-Kunsill iddeċieda li għal dan il-

festival, għandna nistiednu delegazzjoni barranija minn Atessa (erba’ persuni), Domus 

De Maria (erba’ persuni), San Michele Salentino (erba’ persuni), Chevaigne (sitt 

persuni) u erba’ kelliema barranin għal waqt is-seminar. Ser niċċekkjaw mal-Gozo 

Action Group biex naraw jekk l-ispejjeż tal-akkomodazzjoni hux ser ikunu koperti 

taħt l-applikazzjoni tal-Miżura 413 (Festivals & Events) tal-Programm Leader tal-

Unjoni Ewropea. Is-Segretarju Eżekuttiv Ivan Attard informa lill-Kunsill li għadna 

qed nistennew risposta uffiċjali min-naħa tal-Gozo Action Group dwar l-applikazzjoni 

pendenti li għandna għall-finanzjament ta’ dan il-festival.  

 

3. Is-Sindku Joe Cordina qal li kif ġie deċiż fil-laqgħat preċedenti tal-Kunsill, is-

Sinjorina Miriam Xerri ġie maħtura bħala Ambaxxatriċi lokali taż-żgħażagħ mill-1 ta’ 

Lulju sal-31 ta’ Diċembru 2014. Wara li tiskadi din il-ħatra, is-Sinjorina Maribel 

Bajada ser tinħatar Ambaxxatriċi mill-1 ta’ Jannar sat-30 ta’ Ġunju 2015 filwaqt li s-

Sinjorina Manuela Bugeja tinħatar mill-1 ta’ Lulju sal-31 ta’ Diċembru 2015. Dan qed 

isir bi qbil mad-Dipartiment tal-Gvern Lokali.  

 

4. Is-Sindku Joe Cordina ta aġġornament lill-Kunsill dwar ix-xogħol ta’ asfaltar tal-

ewwel parti ta’ Triq Marsalforn, liema xogħol ser ikun parzjalment iffinanzjat mill-

Iskema tal-Public Private Partnership. Is-Sindku informa lill-Kunsill li dan ix-xogħol 

wasal fl-aħħar fażi tiegħu u l-ewwel kisja ta’ asfaltar ser tingħata matul l-aħħar 

ġimgħa ta’ Lulju. Il-Kunsillier Dr. Joseph Attard ġibed l-attenzjoni tal-Kunsill dwar l-

istat ħażin ta’ Triq Masri. Is-Sindku propona u l-Kunsill qabel li għandna 

nikkuntattjaw lill-kumpanija Road Construction Co. Limited biex naraw il-possibilita’ 

li jsir ix-xogħol ta’ asfaltar ta’ din it-triq għall-benefiċċju tar-residenti li joqogħdu 

hemmhekk.  

 

5. Is-Sindku Joe Cordina informa lill-Kunsill li, minn informazzjoni li għandu, it-tenders 

għax-xogħol ta’ asfaltar ta’ Pjazza l-Vitorja u Vjal it-Tmienja ta’ Settembru jinsabu 

għand id-Dipartiment tal-Kuntratti għall-vetting tiegħu. Huwa mistenni li dawn it-

tenders jiġu ippubblikati fil-jiem li ġejjin. Dan ix-xogħol ser isir min-naħa tal-

Ministeru għal Għawdex.  

 

6. Is-Sindku Joe Cordina propona u l-Kunsill qabel li għandna noħorġu sejħa għall-

kwotazzjonijiet għat-tindif tat-toroq fi żmien il-festa titulari ta’ Marija Bambina bejn 

it-3 u d-9 ta’ Settembru 2014. Bħas-snin preċedenti, ser nagħmlu kundizzjoni li ma 

jistax jintuża blower biex isir it-tindif mitlub.  

7. Il-Kunsill iddiskuta diversi materji relatati mal-festa titulari ta’ Marija Bambina. Is-

Sindku propona u l-Kunsill qabel li għandna nitolbu l-awtorizazzjoni ta’ Transport 

Malta sabiex Triq 28 ta’ April 1688 u Triq il-Knisja jiġu temporanjament one way 

għall-perijodu bejn il-11 ta’ Awwissu u t-13 ta’ Settembru 2014. Dan minħabba l-

armar tal-festa li jintrama f’dawn it-toroq. Il-Viċi Sindku Aaron Agius semma l-

problema tal-gabbani tal-ikel li jarmaw fil-bidu ta’ Vjal it-Tmienja ta’ Settembru 

faċċata tar-residenzi fuq in-naħa tal-playing field matul il-jiem tal-festa. Il-Viċi Sindku 

qal li, minħabba d-daqs tagħhom, dawn il-gabbani qed joħolqu ostaklu għall-flow tat-

traffiku f’din it-triq. Is-Sindku Joe Cordina propona u l-Kunsill qabel li għandna 

nagħmlulhom kundizzjoni fil-permess li dawn il-gabbani għandhom iżarmaw kull 

filgħaxija u jerġgħu jarmaw l-għada biex hekk it-traffiku jkun jista’ jkompli miexi 

mingħajr ebda problemi.  

 

8. Is-Sindku Joe Cordina informa lill-Kunsill li ninsabu għaddejjin bil-preparamenti 

tagħna għall-organizazzjoni tal-Kunċert tal-Milied. Is-Sindku qal li, skont kif ġie deċiż 

fil-laqgħa preċedenti tal-Kunsill, inkarigajna lill-Kor Voci Angeliche sabiex jieħu 

sehem f’dan il-Kunċert. Ser nitolbu lid-Direttriċi tal-Kor, is-Sinjura Grace Vella, 

sabiex tippreżentalna stima dettaljata għal din l-attivita’ biex tiġi preżentata lill-

Kunsill għal-laqgħa li jmiss. Is-Sindku propona u l-Kunsill qabel li għandna 

norganizzaw dan il-Kunċert nhar il-Ħadd 28 ta’ Diċembru 2014. Ser nitkellmu ma’ 

Mons. Arċipriet Carmelo Refalo dwar id-data proposta. Aktar ‘il quddiem, ser nibdew 

naħsbu wkoll għal negozji u ditti li jistgħu jgħinuna fil-finanzjament ta’ dan il-Kunċert 

annwali.  

 

9. Is-Sindku Joe Cordina ġibed l-attenzjoni tal-Kunsill dwar l-istat ħażin ta’ Triq Bertrija 

u Triq Liberat Grech fil-lokalita’ tagħna. Il-Kunsillier Dr. Christian Zammit qal li qed 

jirċievi bosta ilmenti mir-residenti li joqogħdu f’din it-triq dwar l-istat ħażin tagħhom. 

Is-Sindku propona u l-Kunsill qabel li għalissa għandna ninkarigaw lill-ħaddiema 

assenjati magħna sabiex jagħmlu x-xogħol ta’ tindif neċessarju f’dawn it-toroq.  

 

Il-laqgħa ġiet sospiża fis-6.30pm sabiex il-Kunsill seta’ jitkellem ma’ rappreżentanti 

mill-Kumitat tax-Xagħra United Football Club li ġew jiddiskutu xi punti mal-Kunsill. 

Il-laqgħa tkompliet fis-6.50pm.  

 

10. Is-Sindku Joe Cordina qal li fil-preżent, il-Kunsill Lokali tax-Xagħra m’għandu l-ebda 

vettura irreġistrata f’ismu. Fid-dawl ta’ dan, il-Kunsill qed juża s-servizzi tal-vettura 

ta’ wieħed mill-ħaddiema assenjati magħna u jirrimborsa l-prezz tal-fuel li tuża l-istess 

vettura. Is-Sindku qal li peress li dan il-ħaddiem ser jirtira bl-eta’ f’Diċembru li ġej, 

għandna nibdew naħsbu biex nixtru vettura li tkun tista’ tintuża mill-ħaddiema tal-

Kunsill fis-snin li ġejjin. Is-Sindku qal li qabel naslu biex noħorġu d-dokument tat-

tender, għandna nsolvu diversi problemi loġistiċi relatati ma’ dan, ewlenija fosthom il-

problema ta’ garaxx adekwat li fih tista’ titpoġġa din il-vettura. Is-Segretarju 

Eżekuttiv Ivan Attard qal li ser jiċċekkja ma’ Kunsilli Lokali oħrajn li għandhom 

vetturi irreġistrati f’isimhom biex jara l-kundizzjonijiet marbuta mal-użu tagħhom u 

ser jitlob l-awtorizazzjoni tad-Dipartiment tal-Gvern Lokali għax-xiri ta’ din il-

vettura. 

 

11. Is-Sindku Joe Cordina propona u l-Kunsill qabel li għandna norganizzaw kors fil-

basic first aid għar-residenti tagħna. Ser nikkuntattjaw lis-Sur Etienne Micallef tal-

Emergency Response & Rescue Corps (ERRC) biex naraw x’possibilita’ hemm li 

jmexxi dan il-kors fl-uffiċċju amministrattiv.  

 

12. Is-Sindku Joe Cordina informa lill-Kunsill li, skont kif kien deċiż fl-aħħar laqgħa tal-

Kunsill, ħriġna sejħa għall-kwotazzjonijiet għall-provvista, trasport u twittija tal-

ħamrija fl-estensjoni tal-playing field fil-bidu ta’ Vjal it-Tmienja ta’ Settembru fil-

lokalita’ tagħna. Sad-data tal-għeluq tas-sottomissjoni ta’ dawn il-kwotazzjonijiet (l-

Erbgħa 9 ta’ Lulju fil-11am), intefgħu ħames offerti li kienu kif ġej:  

 

Kuntrattur Rata kull metru kubu 

(eskluża l-VAT) 

Peter Paul Said € 6.95 

Lawrence Attard € 4.30 

Gatt Tarmac Limited € 6.24 

Rotciv Company Limited € 9.90 

Noel Grima  € 13.35 

 

Il-Kunsill qabel li għandna nagħtu din il-kwotazzjoni lis-Sur Lawrence Attard li kellu 

l-irħas offerta. 

 

13. Is-Sindku Joe Cordina ġibed l-attenzjoni tal-Kunsill dwar ġebla perikoluża li hemm 

mal-irdum li jagħti fuq ir-riħ taċ-ċimiterju parrokkjali fi Triq il-Knisja. Is-Sindku qal li 

s-Segretarju Eżekuttiv Ivan Attard ġibed l-attenzjoni tal-Ministeru għal Għawdex, is-

Supretindent tal-Pulizija u d-Dipartiment tal-Protezzjoni Ċivili dwar il-ħtieġa li 

tittieħed azzjoni immedjata biex dan il-periklu jitneħħa. Ir-risposta li rċivejna min-

naħa tal-Ministeru għal Għawdex kienet li din it-triq taqa’ taħt ir-responsabbilita’ tal-

Kunsill Lokali u għaldaqstant huwa aħna li rridu nieħdu azzjoni dwarha. Is-Sindku 

propona u l-Kunsill qabel li għandna nerġgħu niktbu lill-Ministeru għal Għawdex biex 

nitolbuhom l-għajnuna peress li aħna m’għandniex il-makkinarju adattat u r-riżorsi 



8 

 

umani meħtieġa biex din il-ġebla titneħħa. Ser inkomplu nagħmlu pressjoni biex dan 

ix-xogħol isir urġentement.  

 

14. Is-Sindku Joe Cordina ġibed l-attenzjoni tal-Kunsill dwar l-istat ħażin ta’ Triq Għajn 

Ħosna li twassal għall-bajja tar-Ramla l-Ħamra. Is-Sindku qal li fis-snin preċedenti, il-

Ministeru għal Għawdex kien jagħmel xogħol ta’ asfaltar adekwat f’din it-triq bil-

għan li tkun fi stat tajjeb għall-użu tal-viżitaturi li jżuru l-bajja tar-Ramla l-aktar matul 

ix-xhur tas-Sajf. Is-Sindku qal li din is-sena, dan ix-xogħol baqa’ ma sarx u li hu kien 

qed jipprova jasal f’arranġament mal-Ministeru għal Għawdex biex il-Kunsill 

jipprovdi l-materjal meħtieġ u x-xogħol isir mill-ħaddiema tal-Ministeru. Dan fid-

dawl tal-fatt li l-Kunsill ma jistax jagħmel ix-xogħol neċessarju f’din it-triq minħabba 

l-fondi limitati li għandu għad-dispożizzjoni tiegħu. Peress li dan it-tentattiv falla, ġie 

deċiż li għandna nerġgħu niktbu lill-Ministeru dwar dan.  

 

15. Il-Kunsillier Dr. Kevin Cutajar ġibed l-attenzjoni tal-Kunsill dwar l-istat ħażin ta’ Triq 

il-Knisja u Triq il-Kortoll wara x-xogħol li sar riċentement mill-kumpanija Go plc. Is-

Sindku Joe Cordina wieġeb li diġa’ kellem lill-inġiniera tal-kumpanija Go plc dwar 

dawn ix-xogħlijiet u dawn tawh assigurazzjoni li x-xogħol li fadal pendenti ser jitlesta 

sal-aħħar ta’ Lulju.  

 

Qari tal-Korrispondenza: 
 

1. E-mail mingħand il-MEUSAC dwar sessjoni ta’ konsultazzjoni pubblika bit-tema 

‘Programme and Priorities of the Italian Presidency of the Council of the European 

Union’ li saret nhar it-Tnejn 7 ta’ Lulju 2014 fl-Aula Magna tal-Universita’ ta’ Malta. 

Il-Kunsill innota l-kontenut.  

 

2. E-mail mingħand il-Kan. Dun Ġwann Sultana, Rettur tal-Knisja ta’ Sant’Anton 

Abbati, bid-dokument tat-tender u l-pjanti li ħejjiet il-Perita Mariella Xuereb rigward 

ix-xogħlijiet fid-daħla ta’ quddiem il-Knisja ta’ Sant’Anton Abbati. L-istima għal 

dawn ix-xogħlijiet tammonta għal € 5,986.20c. Il-Kunsill qabel li għandna noħorġu 

sejħa għal offerta pubblika aktar ‘il quddiem biex dan ix-xogħol jiġi mħallas mill-

budget tas-sena li ġejja.  

 

3. E-mail mingħand Duncan Xuereb, Agricultural Officer fi ħdan id-Direttorat għas-

Saħħa tal-Pjanti, li fiha qed jinforma lill-Kunsill li l-istess Direttorat qed ikompli bil-

moniteraġġ fuq il-bexx tas-siġar tal-palm li jaqgħu taħt ir-responsabbilita’ tal-Kunsilli 

Lokali skont l-obbligi msemmija fl-Avviżi tal-Gvern. Il-Kunsill qabel li għandna 

ninkarigaw lill-kuntrattur Simon Sultana biex ikompli bil-programm ta’ bexx tas-siġar 

tal-palm li għandna fil-playing field u fil-ġnien ta’ quddiem il-Mitħna Ta’ Kola. Is-

Sindku Joe Cordina propona u l-Kunsill qabel li għandna nitolbu l-awtorizazzjoni tad-

Dipartiment tal-Agrikultura biex isir iż-żbir ta’ dawn is-siġar tal-palm.  

 

4. E-mail mid-Dipartiment tal-Gvern Lokali dwar project partner search għall-proġett 

‘Network of Towns’ iffinanzjat mill-Programm ‘Europe for Citizens’, liema 

programm huwa iffinanzjat minn fondi tal-Unjoni Ewropea. Il-Kunsill innota l-

kontenut.  

 

5. E-mail mingħand il-MEUSAC dwar sessjoni ta’ informazzjoni bit-tema ‘Il-Mediċini: 

Għażla Aħjar Għalik’ li saret nhar il-Ġimgħa 27 ta’ Ġunju 2014 f’Dar l-Ewropa, il-

Belt Valletta. Il-Kunsill innota l-kontenut. 

 

6. E-mail mingħand Dr. Aaron Attard Hili LLD li fiha qed jirringrazzja lill-Kunsill 

Lokali tax-Xagħra li għoġbu jikkollabora miegħu u mal-W.R. Dun Ġużepp Cini fil-

pubblikazzjoni tal-ktejjeb li jfakkar il-ġrajja tal-pesta bubonika fix-Xagħra. Il-Kunsill 

innota l-kontenut.  

 

7. E-mail mingħand Joe Louis Xiberras, organizzatur u membru ma’ Puttinu Cares, 

b’informazzjoni dwar proġett ambizzjuż għaż-żgħażagħ Għawdxin matul ix-xhur tas-

sajf. Is-Sur Xiberras qed jitlob lil kull Kunsill Lokali f’Għawdex sabiex jikkollabora 

ma’ Puttinu Cares f’din l-inizjattiva – Gioci Senza Frontieri – billi jħallas l-ispejjeż 

tal-preżentaturi, judges, materjal, PA system u medalji lill-parteċipanti, liema spejjeż 

jammontaw għas-somma ta’ € 500. Il-Kunsill qabel ma’ dan u iddeċieda li din l-

attivita’ għandha ssir nhar il-Ħamis 21 ta’ Awwissu mit-8pm ‘il quddiem fi Pjazza l-

Vitorja.  

 

8. E-mail mingħand is-Sur Jon Hoisaeter, rappreżentant tal-UNHCR f’Malta, li fiha qed 

jistieden rappreżentanza mill-Kunsill Lokali sabiex tattendi għal seminar bit-tema 

‘Refugees and Migrants in the Central Mediterranean Region’ li sar nhar il-Ġimgħa 20 

ta’ Ġunju 2013 fil-Mużew Marittimu. Il-Kunsill innota l-kontenut.  

 

9. Memo 19/2014 maħruġ mid-Dipartiment tal-Gvern Lokali dwar skart mormi 

illegalment. Il-Kunsill innota l-kontenut.  

 

10. E-mail mingħand Ceridwen Scerri, in-national contact point tal-programm LIFE + tal-

Unjoni Ewropea, li fiha qed tistieden rappreżentanza mill-Kunsill Lokali sabiex 

tattendi għal sessjoni ta’ informazzjoni dwar il-programm LIFE +. Din is-sessjoni 

saret nhar il-Ħamis 10 ta’ Lulju 2014 f’Dar l-Ewropa, il-Belt Valletta. Il-Kunsill 

innota l-kontenut.  

 

11. E-mail mingħand is-Sur Carmel Attard, Segretarju tal-Għaqda Drammatika Azzjoni 

Kattolika Xagħra, li fiha qed jitlob il-kollaborazzjoni tal-Kunsill Lokali fl-

organizazzjoni ta’ dramm mużikali ‘Il-Pesta fix-Xagħra’ li ser isir is-Sibt 23 u l-Ħadd 

24 ta’ Awwissu 2014 f’Misraħ il-Vitorja. L-ispejjeż tad-dwal, sistema tal-PA u 

materjal stampat jammontaw għas-somma ta’ € 4000. Il-Kunsill ma aċċettax din it-

talba minħabba l-fondi limitati li għandu l-Kunsill għad-dispożizzjoni tiegħu.  

 

12. E-mail mingħand Sabrina Portelli, Segretarja tal-Gozo Youth Council, li fiha qed titlob 

il-permess tal-Kunsill sabiex jiġi organizzat ‘Beach Volley Tournament’ fil-bajja tar-

Ramla l-Ħamra nhar il-Ħadd 24 ta’ Awwissu 2014 fit-3pm. Il-Kunsill qabel li 

għandna nagħtu no objection għal din l-attivita’ bil-kundizzjoni li jekk tintuża l-

mużika, din tkun b’volum baxx.  

 

13. E-mail mingħand Dr. Teddy George Farrugia MD, Senior General Practitioner, li fiha 

qed jitlob lill-Kunsill Lokali tax-Xagħra sabiex jipprovdi PC u printer għall-użu tal-

berġa pubblika peress li x-xogħol f’din il-berġa żdied b’mod konsiderevoli l-aktar 

wara l-introduzzjoni tas-servizz Pharmacy of your choice (POYC). Il-Kunsill qabel li 

għandna nixtru hard disk u printer għall-użu ta’ din il-berġa.  

 

14. E-mail mingħand Marica Axiaq mid-Dipartiment tal-Gvern Lokali li fiha qed tinforma 

lill-Kunsilli Lokali li d-Dipartiment flimkien mas-Segretarjat għall-Gvern Lokali 

għandu l-ħsieb li jwettaq proġett ta’ upgrading tal-kompjuters tal-Kunsill kif ukoll ta’ 

makkinarju ieħor tal-IT li huwa neċessarju biex il-Kunsill jiżvolġi b’mod mill-aktar 

effiċjenti x-xogħol amministrattiv tiegħu. Il-Kunsill innota l-kontenut.  

 

15. E-mail mingħand Laurence Zerafa, il-librar tal-MCAST, li fiha qed jinforma lill-

Kunsill li bħala parti mill-proċess biex il-kulleġġ tal-MCAST jiġi trasferit lejn 

Għajnsielem, ser ikun hemm trasferiment tal-kotba u għamara oħra li huma propjeta’ 

tal-MCAST li hemm fil-librerija. Dan il-proċess mistenni jibda f’nofs Lulju u jiġi 

konkluż f’Awwissu.  

 

Is-Sindku ġibed l-attenzjoni tal-Kunsill li bħalissa hemm kwistjoni għaddejja bejn l-

MCAST u l-Kunsill dwar xi għamara li hemm fil-librerija pubblika. L-

amministrazzjoni tal-MCAST qed tallega li din l-għamara hija propjeta’ tagħha u 

għaldaqstant għandha d-dritt li tittrasferiha mix-Xagħra lejn Għajnsielem. Is-

Segretarju Eżekuttiv Ivan Attard qal li minn tiftix li sar, jirriżulta li din l-għamara 

kienet inxtrat mill-Kunsill fis-sena 2007 fi żmien ir-raba’ leġislatura u għandna 

dokumenti uffiċjali li jixhdu dan. Dawn id-dokumenti diġa’ ntbagħtu għall-attenzjoni 

tal-amministrazzjoni tal-MCAST u qed nistennew risposta min-naħa tagħhom.  

 

16. Memo 20/2014 maħruġ mid-Dipartiment tal-Gvern Lokali dwar tindif tal-kanali tal-

ilma (water culverts) fil-lokalitajiet. Id-Dipartiment qed jeżiġi li t-tindif tal-kanali 

kollha li jaqgħu taħt ir-responsabbilita’ tal-Kunsilli Lokali jsir sal-31 ta’ Awwissu 

2014. Il-Kunsill innota l-kontenut.  

 

17. E-mail mingħand Mrs. Buisson Henry li fiha qed tressaq proposta lill-Kunsill Lokali 

tax-Xagħra sabiex jiffirma ftehim ta’ ħbiberija mal-Kunsill ta’ Villebarou fi Franza. 

Dan il-Kunsill għandu popolazzjoni ta’ 2611-il persuna u jinsab fiċ-ċentru ta’ Franza. 

Il-Kunsill innota l-kontenut.  

 

18. Stqarrija għall-istampa maħruġa mill-Assoċjazzjoni tal-Kunsilli Lokali li fiha tħabbret 

il-ħatra tas-Sur Joe Cordina, Sindku tax-Xagħra, bħala membru fl-Assemblea Lokali u 

Reġjonali Ewro-Mediterranja (ARLEM) f’isem il-Partit tas-Soċjalisti Ewropej. Il-

Kunsilliera flimkien mas-Segretarju Eżekuttiv awguraw lis-Sindku Joe Cordina għal 

din il-ħatra prestiġġjuża.  

 

19. E-mail mill-Assoċjazzjoni tal-Kunsilli Lokali li fiha qed tinforma lill-Kunsilli Lokali 

li d-data tal-għeluq tas-sottomissjonijiet tal-applikazzjonijiet għat-Traineeship 

Beneficiary Scheme tal-proġett ‘ESF 3.234 LEAP!’ ġiet estiża sat-Tnejn 7 ta’ Lulju 

2014. Il-Kunsill innota l-kontenut.  

 

20. E-mail mingħand Jeremy Azzopardi mis-Segretarjat tal-Kumitat Valletta 2018 fi ħdan 

l-Universita’ ta’ Malta li fiha qed jitlob laqgħa mas-Segretarju Eżekuttiv jew ma’ 

rappreżentant tal-Kunsill Lokali sabiex tingħata informazzjoni dwar il-postijiet ta’ 

interess storiku fil-lokalitajiet. Is-Sur Azzopardi ser jiltaqa’ mas-Segretarju Eżekuttiv 

Ivan Attard fil-jiem li ġejjin.  

 

21. Ċirkulari mill-Assoċjazzjoni tal-Kunsilli Lokali li fiha l-Kunsilli Lokali qed ikunu 

mitluba jimlew it-tieni kwestjonarju dwar enerġija nadifa. Dan irid jimtela sa mhux 

aktar tard minn nhar l-Erbgħa 16 ta’ Lulju 2014. Il-Kunsill innota l-kontenut.  

 

22. E-mail mingħand George Abdilla, Segretarju Eżekuttiv tar-Reġjun Tramuntana, li fiha 

qed jinforma lill-Kunsill li l-Assoċjazzjoni Nazzjonali tas-Segretarji Eżekuttivi ser 

torganizza BBQ tas-sajf li għalih qed jiġu mistiedna l-Kunsilliera, Segretarji 

Eżekuttivi u staff tal-Kunsill. Dan ser isir fil-Golden Bay nhar il-Ġimgħa 25 ta’ Lulju 

2014. Il-Kunsill innota l-kontenut.  

 

23. E-mail mingħand Cristiano Buonocore b’informazzjoni dwar proġett ‘Streets’ 

iffinanzjat mill-programm ‘Europe for Citizens’ tal-Unjoni Ewropea. Dan il-proġett 

qed ikun imniedi mill-Kunsill ta’ Pietramelara fl-Italja. Is-Sur Buonocore qed 

jistaqsina dwar jekk nixtiqux nissieħbu f’dan il-proġett. Il-Kunsill qabel li għandna 

nitolbu lis-Sur Buonocore biex jagħtina aktar informazzjoni dwar dan il-proġett.  

 

24. E-mail mingħand is-Surġent Ġuda Taddew Bajada li fiha qed jitlob lill-Kunsilli Lokali 

sabiex meta jinħarġu l-permessi tal-gabbani fil-jiem tal-festi titulari, għandha titniżżel 

kundizzjoni li ma tippermettix il-bejgħ ta’ materjal splussiv. Il-Kunsill innota l-

kontenut. 

 

25. E-mail mingħand Paul Gatt, President tal-Assoċjazzjoni Nazzjonali tas-Segretarji 

Eżekuttivi, li fiha qed jinforma lill-Kunsill li ser jiġi organizzat kors bit-tema ‘Time 

Management’. Dan il-kors li beda fid-9 ta’ Lulju 2014 huwa immirat għal dawk kollha 

li jaħdmu fil-Kunsilli Lokali. Il-Kunsill innota l-kontenut.  

 

26. E-mail mingħand Alfred Tabone u Mark Bonnici f’isem iċ-Ċirklu taż-Żgħażagħ li fiha 

qed jitolbu l-kollaborazzjoni tal-Kunsill Lokali f’avveniment li jiġbor liż-żgħażagħ 

Xagħrin qrib il-festa ta’ Marija Bambina. Huma qed jitolbu wkoll il-kollaborazzjoni 

tal-Kunsill fl-organizazzjoni tal-logħob taż-żgħażagħ li ser isir nhar il-Ħadd 17 ta’ 

Awwissu 2014 fi Pjazza l-Vitorja fit-8pm. Il-Kunsill qabel li għandna nikkollaboraw 

maċ-Ċirklu taż-Żgħażagħ fl-organizazzjoni ta’ dan il-logħob ibbażat fuq l-istorja u t-

tradizzjonijiet tar-raħal tagħna bi spiża li ma teċċedix dik tas-sena li għaddiet.  

 

27. E-mail mingħand Nicoletta Mestieri li fiha qed tinforma lill-Kunsill li l-proġett 

DIAMI huwa konkluż u li l-flus ta’ dan il-proġett ser jiġu depożitati fil-jiem li ġejjin. 

Ser inkomplu nsegwu dan il-proġett.  

 

28. E-mail mingħand Maria Cassar, rappreżentanta tal-kumpanija ‘Caremark’, li fiha qed 

tistieden lis-Sindku jew rappreżentant tiegħu sabiex jattendi għat-tnedija tas-servizzi 

ta’ din il-kumpanija f’Għawdex. Din iċ-ċerimonja saret nhar il-Ħamis 10 ta’ Lulju fl-

4pm u għaliha kien hemm preżenti l-Onorevoli Dr. Anton Refalo, Ministru għal 

Għawdex. Il-Kunsill innota l-kontenut.  

 

29. E-mail mid-Dipartiment tal-Gvern Lokali li fiha qed jistieden rappreżentanza mill-

Kunsill sabiex tattendi għal sessjoni ta’ informazzjoni dwar il-programm ‘Europe for 

Citizens’ iffinanzjat minn fondi tal-Unjoni Ewropea. Waqt din is-sessjoni li ser issir 

nhar il-Ġimgħa 18 ta’ Lulju f’Dar l-Ewropa (Belt Valletta), ser issir preżentazzjoni 

mis-Sur Benoit Avalosse, espert mill-Kummissjoni Ewropea dwar dan il-programm. 

Għal din il-laqgħa attenda s-Segretarju Eżekuttiv Ivan Attard.  

 

30. E-mail mingħand Martin Bonello, sales executive tal-kumpanija Gum Squad, li fiha 

qed jagħti informazzjoni dwar is-servizzi offruti mill-kumpanija tiegħu. Din il-

kumpanija tispeċjalizza fit-tneħħija tac-chewing gum f’postijiet pubbliċi. Il-Kunsill 

innota l-kontenut.  

 

31. E-mail iċċirkulata mill-Uffiċċju tal-Europe Direct bi stedina mir-Rappreżentazzjoni 

Reġjonali tal-Kummissjoni Ewropea lil sittin żagħżugħ li għandhom bejn 18 u 25 sena 

sabiex jattendu għal konferenza internazzjonali bit-tema ‘A new narrative for Europe’ 

li ser issir f’Bonn, il-Ġermanja, bejn il-31 ta’ Awwissu u t-3 ta’ Settembru 2014. L-

applikazzjoni għal dawk iż-żgħażagħ interessati tagħlaq nhar il-Ġimgħa 25 ta’ Lulju. 

Il-Kunsill innota l-kontenut.  

 

32. E-mail mid-Dipartiment tal-Kultura fi ħdan il-Ministeru għal Għawdex b’lista ta’ 

attivitajiet kulturali pjanati f’Għawdex għal matul ix-xahar ta’ Awwissu 2014. Il-

Kunsill innota l-kontenut.  

 

33. E-mail mingħand Lillian Vassallo mill-Uffiċċju tal-Kummissjoni Ewropea f’Malta 

dwar sejħa li tnediet lill-mexxejja lokali, reġjonali u nazzjonali sabiex jieħdu vantaġġ 

mill-finanzjament u l-appoġġ il-ġodda tal-Unjoni Ewropea lill-broadband. Il-Kunsill 

innota l-kontenut.  

 

34. E-mail mingħand Michael Gatt, manager tal-Gozo Action Group, b’informazzjoni 

dwar sejħa ġdida bl-isem ‘Signposting Call’ li ser toħroġ fil-jiem li ġejjin. Il-Kunsilli 

Lokali ingħataw żmien sal-Ġimgħa 18 ta’ Lulju 2014 sabiex jissottomettu lista ta’ 

inizjattivi li jistgħu jieħdu u li jistgħu jiġu iffinanzjati minn din is-sejħa. Is-Sindku Joe 

Cordina qal li din il-call qed jieħu ħsiebha s-Sur Ian Paul Bajada, Segretarju Eżekuttiv 

tar-Reġjun Għawdex u għaldaqstant għandna nsegwu l-proċess tagħha.  

 

35. E-mail ċirkulata mid-Dipartiment tal-Gvern Lokali bi stedina mingħand il-Kunsill 

Malti għall-Isports biex il-Kunsilli Lokali jipparteċipaw fil-European Move Week li 

ser tiġi organizzata f’Malta bejn id-29 ta’ Settembru u l-5 ta’ Ottubru 2014. Il-

parteċipazzjoni tal-Kunsilli Lokali f’dan l-avveniment tista’ tkun fl-organizazzjoni ta’ 

event relatat ma’ dan is-suġġett jew f’support lil xi wieħed mill-events li ser jiġu 

organizzati f’dan il-perijodu mill-KMS. Għal dan il-għan ser isir ukoll workshop nhar 

is-Sibt 26 ta’ Lulju 2014 f’Ħal-Kirkop fl-10am. Il-Kunsill innota l-kontenut. 

 

36. E-mail mingħand Daniel Sultana, rappreżentant tac-Citadel Insurance plc, li fiha qed 

jinforma lill-Kunsill Lokali tagħna li l-Kunsill ġie intitolat is-somma ta’ € 2,012.65c 

sabiex ikun jista’ jagħmel xogħol ta’ manutenzjoni fuq ic-CCTV cameras tal-playing 

field, liema cameras ġarrbu ħsarat fil-maltempata ta’ Marzu 2013. Il-Kunsill innota l-

kontenut. Ser ninkarigaw lill-kumpanija VSS Limited biex tagħmel ix-xogħol ta’ 

tiswija meħtieġa fuq dawn il-cameras.  

 

37. E-mail mingħand Eileen Vella, Senior Pharmacist and Nutritionist fl-Isptar Ġenerali 

ta’ Għawdex, bi stedina lill-Kunsilli Lokali sabiex jospitaw numru ta’ health 

workshops għar-residenti tagħhom. Waqt dawn il-workshops, ser jiġu diskussi diversi 

suġġetti relatati mas-saħħa tagħna. Il-Kunsill qabel li għandna nikkuntattjaw lis-

Sinjura Vella biex naraw il-possibilita’ li norganizzaw wieħed minn dawn il-

workshops fil-lokalita’ tagħna.  

 

38. E-mail mingħand is-Sindku ta’ San Michele Salentino, Dr. Pietro Epifani, li fiha qed 

jinforma lill-Kunsill li l-Comune ta’ San Michele ser jorganizza l-festival annwali tat-

tin u prodotti tipiċi oħra nhar is-Sibt 30 u l-Ħadd 31 ta’ Awwissu 2014. Is-Sindku 

qiegħed ġentilment jistieden rappreżentanza ta’ erba’ persuni mill-Kunsill tagħna 

sabiex jipparteċipaw f’dan il-festival annwali. Il-Kunsill iddeċieda li għal dan il-

festival jattendu l-Kunsilliera Victor Zammit u Dr. Kevin Cutajar.  

 

39. E-mail mill-Assoċjazzjoni Kulturali ‘Atessa XXI Secolo’ li fiha qed tinforma lill-

Kunsill Lokali li l-Comune ta’ Atessa ser jorganizza festival ta’ tin nhar is-Sibt 16 ta’ 

Awwissu 2014. Waqt dan il-festival, ser jiġi imniedi l-ktieb ‘Atessa e i fichi secchi’. 

Il-Kunsill ta’ Atessa qed jistieden rappreżentanza mill-Kunsill Lokali tax-Xagħra 

sabiex jipparteċipaw f’din l-attivita’ bejn is-Sibt 16 u t-Tnejn 18 ta’ Awwissu. Il-

Kunsill iddeċieda li għal dan il-festival jattendu l-Kunsilliera Dr. Christian Zammit u 

Dr. Joseph Attard.  

 

40. E-mail mingħand Brian Sultana f’isem is-Summer Fun Club San Lawrenz li fiha qed 

jinforma lill-Kunsilli Lokali li dan il-klabb ser jorganizza logħob divertenti għat-tfal 

bejn il-Year 5 u Form 2 nhar il-Ħadd 3 ta’ Awwissu 2014 fl-okkażjoni tal-festa ta’ 

San Lawrenz. Is-Sur Sultana qed jitlobna ngħaddu din l-informazzjoni lil dawk l-

għaqdiet fil-lokalita’ tagħna li jaħdmu mill-qrib mal-istudenti. Il-Kunsill innota l-

kontenut.  

41. Ittra mingħand Mary Anne Sultana f’isem il-Kumitat Fund Raising tal-Festa ta’ 

Marija Bambina li fiha qed tinforma lill-Kunsill li l-istess Kumitat ser jorganizza l-ikla 

tradizzjonali tal-festa fi Pjazza l-Vitorja nhar it-Tnejn 1 ta’ Settembru 2014. Il-

Kumitat tal-Fund Raising qed jitlob il-kollaborazzjoni tal-Kunsill Lokali tax-Xagħra 

fl-organizazzjoni ta’ din l-attivita’ annwali. Il-Kunsill qabel li għandna nikkollaboraw 

ma’ dan il-Kumitat fl-organizazzjoni ta’ din l-attivita’ bi spiża li ma teċċedix dik tas-

sena li għaddiet.  

 

42. E-mail mingħand Katina Mladenova, project manager fi ħdan il-Fondazzjoni Temi 

Zammit, li fiha qed titlob laqgħa mas-Segretarju Eżekuttiv tal-Kunsill dwar il-proġett 

Heland li qed jiġi ko-ordinat mill-istess Fondazzjoni. Il-Kunsill innota l-kontenut. Is-

Sinjura Mladenova ser tiltaqa’ mas-Segretarju Eżekuttiv Ivan Attard fil-jiem li ġejjin.  

 

43. Ittra mingħand Marica Borg, Segretarja tal-Fondazzjoni Kumittiva, li fiha qed titlob 

lill-Kunsill Lokali tax-Xagħra jikkollabora mal-istess Fondazzjoni fl-organizazzjoni 

ta’ attivita’ kulturali fir-Ramla. Din l-attivita’ ser issir nhar is-Sibt 26 ta’ Lulju 2014 

mit-8pm ‘il quddiem. Il-Kunsill qabel li għandna nikkollaboraw mal-Fondazzjoni 

Kumittiva fl-organizazzjoni ta’ din l-attivita’ annwali bi spiża li ma teċċedix dik tas-

sena li għaddiet.  

 

44. E-mail mill-Assoċjazzjoni tal-Kunsilli Lokali b’informazzjoni dwar l-accessibility 

icon il-ġdida li ġiet approvata minn Transport Malta riċentement. Il-Kunsill innota l-

kontenut.  

 

45. E-mail mingħand Georgina Pavia li fiha qed tiġbed l-attenzjoni tal-Kunsill dwar l-istat 

ħażin li tinsab fih il-parti ta’ isfel ta’ Triq l-Ispiera. Il-Kunsill qabel li għandna nibdew 

nibagħtu lill-ħaddiema tagħna aktar spiss biex inaddfu din it-triq filwaqt li ninsistu 

mal-kuntrattur Pinu Attard li qed jagħmel ix-xogħol ta’ kostruzzjoni ta’ stormwater 

culvert f’din it-triq biex ix-xogħol jiġi konkluż kompletament sal-31 ta’ Lulju 2014.  

 

46. E-mail mingħand Clair Lockley li fiha qed titlob in-no objection tal-Kunsill sabiex 

tkun tista’ tiżżewweġ fir-Ramla nhar il-Ġimgħa 10 ta’ Ottubru 2014. Hija qed titlob 

ukoll lis-Sindku Joe Cordina sabiex imexxi din iċ-ċerimonja. Il-Kunsill qabel li 

għandna nagħtu no objection għal din iċ-ċerimonja. Peress li s-Sindku ser ikun 

imsiefer, ser niċċekkjaw mar-Reġistru Pubbliku biex naraw jekk iċ-ċerimonja tistax 

tiġi ippreseduta mill-Viċi Sindku bħala delegat tas-Sindku.  

 

47. Memo 21/2014 maħruġ mid-Dipartiment tal-Gvern Lokali dwar dokumenti 

ippreżentati waqt il-laqgħa tal-Kunsill. Il-Kunsill innota l-kontenut. 

48. Ittra mingħand ix-Xagħra United Football Club b’riferenza għall-proġett ta’ 

installazzjoni ta’ kiosk biswit il-ground tal-football tax-Xagħra fi Triq l-Imqades. Il-

Kumitat tax-Xagħra United F.C. qiegħed jitlob lill-Kunsill sabiex jinforma lid-

Dipartiment tal-Artijiet li mhux isib oġġezzjoni li area partikolari fil-playing field tiġi 

trasferita lill-klabb għall-finijiet tal-imsemmi proġett. Il-Kunsill qabel li din il-materja 

għandha tiġi diskussa aktar ‘il quddiem wara li jitlesta kompletament ix-xogħol li qed 

isir fil-playing field b’finanzjament mill-Programm Leader tal-Unjoni Ewropea.  

 

49. Ittra mingħand id-diriġenti tas-Summer Club organizzat mill-Parroċċa tax-Xagħra li 

fiha qed jitolbu lill-Kunsill jikkollabora magħhom fl-organizazzjoni ta’ musical fit-30 

ta’ Awwissu 2014 bħala għeluq tal-istess summer club. Il-Kunsill qabel li għandna 

nikkollaboraw mal-Parroċċa tax-Xagħra fl-organizazzjoni ta’ din l-attivita’ billi 

nħallsu l-ispejjeż tal-PA li ser tintuża dakinhar. 

 
Ilmenti mir-residenti: 
 

1. Talba mingħand Carmel Mizzi ta’ ‘Il-Warda’, Triq il-Knisja, sabiex jingħata ftit 

siment maġenb għalqa li għandu fl-inħawi tal-Fellies peress li qed jaqa’ ħafna ilma 

fiha. Il-Kunsill qabel li dan ix-xogħol għandu jsir.  

 

2.  Talba mingħand Dun Daniel Sultana ta’ 116, Triq Ġnien Xibla, sabiex isiru sitt toqob 

tal-antarjoli viċin ir-residenza tiegħu. Dan bi preparazzjoni għaċ-ċelebrazzjoni tal-

Ewwel Quddiesa Solenni tiegħu. Il-Kunsill qabel li dan ix-xogħol għandu jsir. 

 

3. Talba mingħand Emmanuele Azzopardi ta’ ‘Ramla Court’ Block C, Flat 4, Triq Ta’ 

Gajdoru, sabiex fil-belvedere li qed isir fi Triq Gajdoru ma jsirux siġar li jikbru u 

b’hekk jagħtu l-veduta ta’ min joqgħod hemm. Is-Sur Azzopardi qed jitlob ukoll 

sabiex tinżabar ħarruba eżistenti li hemm f’din it-triq u qed jissuġġerixxi li jsiru siġar 

li jattiraw iż-żunżan minħabba l-frott. Il-Kunsill qabel li għandna nieħdu l-parir tal-

Perit Edward Scerri dwar dan qabel tittieħed deċiżjoni mill-Kunsill.  

 

4. Talba mingħand il-Viċi Sindku Aaron Agius sabiex isir sinjal abjad li jindika t-taqsim 

ta’ Triq Għajn Xejba quddiem il-bring-in-sites. Il-Kunsill qabel li għandna nirreferu 

din it-talba lil Transport Malta.  

 

5. Talba mingħand Emmanuel Said ta’ 22, ‘Ta’ Nazju’, Triq Qasam ta’ Dun Anton 

sabiex issir rampa bis-siment fit-Triq tal-Qaċċa. Il-Kunsill qabel li dan ix-xogħol 

għandu jsir. 

6. Talba mingħand Josephine Sultana ta’ ‘Tal-Ħawlija’, Triq l-Għar ta’ Ninu, sabiex 

jitwaħħlu bins għall-ħmieġ tal-klieb fi Triq Laurent Ropa. Il-Kunsill qabel li għandna 

niċċekkjaw eżatt quddiem ta’ min ser jitwaħħlu dawn il-bins.  

 

7. Talba mingħand Carmel Bigeni ta’ ‘Orchidea’, Triq Marsalforn, sabiex titranġa l-

bankina tar-residenza tiegħu. Il-Kunsill qabel li dan ix-xogħol għandu jsir.  

 

8. Talba mingħand Joseph Said ta’ 87, Triq l-Imqades, sabiex isir ftit siment f’passaġġ 

pubbliku fl-inħawi tal-Għejun. Ir-resident qed jitlob il-materjal u x-xogħol ser jagħmlu 

hu. Il-Kunsill qabel ma’ dan.  

 

9. Talba mingħand Francis Sultana ta’ N.B. Triq l-Għejun sabiex isiru erba’ tarġiet viċin 

għalqa fl-istess triq. Il-Kunsill qabel li dan ix-xogħol għandu jsir. 

 

10. Ilment mingħand il-Kunsillier Dr. Kevin Cutajar dwar dielja sporġuta ‘l barra fl-

ewwel dar kif iddur mal-Iskola Primarja tax-Xagħra. Dr. Cutajar qed jitlob ukoll li 

jinżabru l-ħarruba u siġra oħra sporġuta ‘l barra eżatt ħdejn il-Mitħna. Il-Kunsill qabel 

li dan ix-xogħol għandu jsir. Fir-rigward taż-żbir tal-ħarruba ser nitolbu l-

awtorizazzjoni tal-Awtorita’ Maltija għall-Ambjent u l-Ippjanar (MEPA).  

 

11. Talba mingħand Anthony Xiberras ta’ 23, Triq Mikiel Farrugia, sabiex jitranġa ħajt 

tal-kantun imwaqqa’ għat-triq fl-inħawi tal-Għejun. Ser niċċekkjaw eżatt x’jinvolvi 

dan ix-xogħol.  

 

12. Talba mingħand Marvic Xerri ta’ Triq Ġnien Xibla sabiex titranġa t-triq quddiem ir-

residenza tiegħu. Ir-resident qed jitlob li jingħata l-materjal u x-xogħol jagħmlu hu. Il-

Kunsill qabel ma’ dan.  

 

13. Talba mingħand Rosaria Refalo ta’ ‘Saint Joseph’, Triq Ġnien Imrik, sabiex titranġa l-

bankina quddiem ir-residenza tagħha u anke quddiem l-istess bankina peress li qed 

jidħol ħafna ilma fid-dar. Il-Kunsill qabel li dan ix-xogħol għandu jsir. 

 

14. Talba mingħand Mary Spiteri ta’ 44, Triq it-28 ta’ April 1688, sabiex issir tappiera tal-

metall quddiem ir-residenza tagħha. Il-Kunsill qabel li dan ix-xogħol għandu jsir. 

 

15. Talba mingħand Emmanuel Cremona ta’ ‘Green Valley’, Triq Marsalforn, sabiex 

jitranġa ħajt imwaqqa’ għat-triq fil-Wied tar-Ramla. Ir-resident qed jitlob il-materjal u 

x-xogħol ser jagħmlu hu. Il-Kunsill qabel ma’ dan.  

16. Talba mingħand Joe Xerri ta’ NB, Triq Marsalforn, sabiex jingħata ftit siment għal 

xogħol fl-inħawi ta’ Għajn Meddew. Ir-resident qed jitlob il-materjal u x-xogħol ser 

jagħmlu hu. Il-Kunsill qabel li dan ix-xogħol għandu jsir.  

 

17. Talba mingħand Anna Bartolo ta’ NB, Triq Ġużeppi Grech, sabiex il-pjazza ta’ 

quddiem il-Mitħna ta’ Kola tiġi mdawla peress li qed ikun hemm ħafna dlam. Il-

Kunsill qabel li għandna niddiskutu din il-materja mal-Korporazzjoni Enemalta biex 

naraw x’jista’ jsir f’din il-pjazza.  

 

18. Talba mingħand Ġemma Grech ta’ 15, Vjal it-Tmienja ta’ Settembru, sabiex 

urġentament titħalleb il-bankina tar-residenza tagħha. Il-Kunsill qabel li dan ix-xogħol 

għandu jsir. 

 

19. Talba mingħand Marvic Said ta’ 87, Triq l-Imqades, sabiex isiru sinjali li jipprojbixxu 

l-ipparkjar fil-kantuniera fuq iż-żewġ naħat bejn Triq Għajn Wajtar u l-parking tar-

Ramla.  Il-Kunsill qabel li għandna nirreferu din it-talba lil Transport Malta.  

 

20. Talba mingħand Vitor Attard ta’ NB, Triq it-28 ta’ April 1688, sabiex jinbena ħajt tal-

kantun biex titwessa parti minn din it-triq. Il-Kunsill qabel ma’ dan u x-xogħol 

għandu jsir.  

 

21. Talba mingħand Joe Teuma ta’ NB, Triq Ġnien Xibla, sabiex jinbena ħajt tal-kantun 

fl-inħawi tal-Wied tal-Fellies biex titranġa parti minn din it-triq. Ir-resident qed jitlob 

il-materjal filwaqt li x-xogħol ser jagħmlu hu. Il-Kunsill qabel ma’ dan.  

 

22. Talba mingħand David Charles Gahan ta’ 8, Triq Ġużeppi Bajada, sabiex titranġa l-

bankina tar-residenza tiegħu. Il-Kunsill qabel li dan ix-xogħol għandu jsir.  

 

23. Talba mingħand il-Kunsillier Victor Zammit sabiex isir slow sign fi Triq Tal-Qaċċa 

xħin toħroġ minn Pjazza Sant’Anton. Il-Kunsill qabel li għandna nirreferu din it-talba 

lil Transport Malta.  

 

Il-Kunsillier Dr. Joseph Attard irtira mil-laqgħa fit-8.15pm.  

 

Approvazzjoni tal-pagamenti 

 

Il-Kunsill approva unanimament il-pagamenti annessi mal-minuti.   

Aġġornament 

 

Il-Kunsill iddeċieda li l-laqgħa li jmiss għandha ssir nhar it-Tnejn 25 ta’ Awwissu 

2014 fil-5.30pm b’aġenda li tkun komunikata aktar ‘il quddiem.  

 

Il-laqgħa spiċċat fid-8.40pm.  

                              

 

 

Joe Cordina                       Ivan Attard 

Sindku                           Segretarju Eżekuttiv 

 


